
Meðfylgjndi er umsögn Ungra vinstri grænna er varðar 
40. mál, lagafrumvarp 
Frumvarp til laga
um breytingu á lögum um kosningar til sveitarstjórna, nr. 5/1998, með 
síðari breytingum (kosningaaldur).

Ung vinstri græn styðja frumvarp um lækkun kosningaaldurs.
Dræm kosningaþáttaka ungs fólks miðað við eldri kynslóðir síðustu ár 
hefur verið sérstakt áhyggjuefni þar sem stór samfélagsleg málefni 
snerta ungt fólk eins og aðra, sum málefni jafnvel meira en þá sem eldri 
eru.
Þátttaka í lýðræði og samfélaginu krefst þjálfunar eins og annað, enginn 
einstaklingur stekkur fullmótaður fram á sjónarsviðið. Með því að 
heimila 16 og 17 ára ungmennum að koma að borðinu í kosningum gefst 
ungu fólki tækifæri á að hafa bein áhrif á umhverfi sitt fyrr. Í þessu 
sambandi má horfa sérstaklega til 12. greinar Barnasáttmála Sameinuðu 
þjóðanna um rétt barna og ungmenna til að láta skoðanir sínar í ljós og 
hafa áhrif á öll mál er þau varða og tekið sé réttmætt tillit til þeirra í 
samræmi við aldur og þroska. Sérstaklega sé höfð í huga 4. grein 
sáttmálans sem fjallar um ábyrgð ríkis og sveitarfélaga til að tryggja þau 
réttindi sem Barnasáttmáli Sameinuðu þjóðanna kveður á um.
Með lækkun kosningaaldurs gefst einnig tækifæri til þess að efla 
lýðræðisfræðslu í skólum með það að markmiði að auka 
lýðræðisþátttöku ungs fólks, þar sem kosningaaldur mun þá ná yfir allt 
framhaldsskólastigið og auðvelda heildstæðar aðgerðir og fræðslu 
tengdar lýðræði á framhaldsskólastigi.



Í mörgum sveitafélögum landsins eru starfandi ungmennaráð sem 
ungmenni oftast á aldrinum 13-18 ára skipa. Ráðin eru ráðgefandi fyrir 
málefni sveitastjórna sem snúa að börnum og unglingum. Halda fundi 
reglulega með bæjar og sveitastjórnum og eiga jafnvel sæti 
áheyrnarfulltrúa í ráðum og nefndum. Með góðum árangri. Í gegnum 
ungmennaráðin fær ungt fólk sem ekki er með kosningarétt tækifæri til 
að koma sínu áliti að. Með lækkun kosningaaldurs myndi stærri hópur fá 
að koma að borðinu. Sem hlýtur að vera af því góða.

Víða annars staðar hefur verið tekið skref í átt að lækkun kosningaaldurs 
með ýmsum hætti og oftast með góðum árangri. Þar má nefna Austurríki 
sem hefur gengið hvað lengst og lækkað kosningaaldur í 16 ár í öllum 
kosningum. Í kosningum um sjálfstæði Skotlands hafa 16 og 17 ára 
ungmenni fengu að kjósa. Þá hafa önnur norðurlönd gert tilraunir með 
lækkun kosningaaldurs og eflingu í kosningaþáttöku ungs fólks.
Með því að lækka kosningaaldur fá málefni sem snerta ungt fólks 
aukinn hljómgrunn í samfélaginu og ungt fólk fær frekari tækifæri til 
þess að láta rödd sína heyrast.


